
Unión del Pueblo Navarro talde parlamentarioari atxikitako foru parlamentari Ángel Ansa Echegaray jaunak galdera egin du idatziz –2024ko azaroaren 26ko 202408064 irteera zenbakia du Nafarroako Parlamentuan– Zientziaren Asteari buruzko informazioa eskatzeko (11-24/PES-482). Hona Ekonomia eta Ogasuneko kontseilariak horretaz ematen dion informazioa:
Nafarroako Enpresa Korporazio Publikoak zure galderari erantzute aldera helarazi digun informazioa ematen dizut hitzez hitz:
1. “Nafarroako Gobernuak aurten zergatik ez du lagundu, bere enpresa publikoen bidez (Iruñeko Planetarioa –NICDOri atxikia–, NASERTIC, NILSA...) Zientziaren Asteak egiten?
navarra.es webgunean kontsultatzen ahal denez, Zientziaren Asteen lehenbiziko edizioak Nafarroako Gobernuak berak antolatzen zituen Nafarroako Berrikuntza Agentziaren (ANAIN) bidez. 
Ondoren, 2012. urteaz geroztik, Zientziaren Lagunen Klubak hartu zuen bere gain zeregin hori. Hauxe adierazten dute haien webgunean bertan: Zientziaren Lagunen Kluba 2012. urtean sortu zen Iruñean (Nafarroa). Irabazi asmorik gabeko erakundea da, zientzian interesa duten pertsonek osatua, eta helburutzat du dituzten ezagutzak eta ikasteko gogoak partekatzea ez lanekoa ez akademikoa ez den ingurune batean.
Zientziaren Asteak klub horrek antolatzen ditu, webgunean bertan zehatz-mehatz azaltzen denez, eta hainbat entitatek laguntzen diete, Zientziaren Lagunen Klubaren webguneko “Zientziaren Asteak” apartatuan zehazten denez. Apartatu horrek honako helbide honetara birbideratzen zaitu:  https://semanasciencianavarra.org/
Galderan aipatzen diren sozietate publikoei dagokienez: 
· NILSAk ez du parte hartu Zientziaren Astean. 
· NASERTIC eta NICDO, Planetarioaren bidez, ekitaldira batu ziren egitarau propioarekin. Halaber, edizio honetan Planetarioak zenbait dibulgazio jarduera programatu zituen (“Las chicas somos guerreras… y también ingenieras” erakusketa, zenbait ekoizpen erakutsi ziren kupulan, herritarrentzako zientzia tailerrak egon ziren); guztiak dira Planetarioaren ohiko programazioaren parte.
NICDOren Komunikazio Departamentua harremanetan jarri zen Zientziaren Lagunen Klubarekin programazio hori bidaltzeko, haiek webgunean jaso zezaten (https://semanasciencianavarra.org/), aurreko urteetan egin bezala, baina ez zioten erantzunik eman mezu elektroniko horri. NASERTIC ez da proaktiboa izan ildo horretan, eta ez da harremanetan jarri eragile batekin ere. 
· Bestalde, TRACASAk, zehazki TracasaWomenTIC taldeak enpresako beste boluntario batzuekin batera, Eguesibarko Zientziaren Astean lagundu du, zeina azaroaren 4tik 10era bitarte izan baitzen (Semana de la Ciencia - Ayuntamiento Valle de Egüés | Eguesibarko Udala). 
Taldea Tracasa Instrumental eta Tracasa Global entitateetako emakumezko kideek osatzen dute, eta haien helburua da emakumeak teknologiaren sektorean gehiago ikusaraztea eta STEM eremuan duten rola sustatzea. Ekintza horren barnean, TracasaWomenTIC taldeak eta enpresako beste boluntario batzuek ikasleentzako bi tailerretan lagundu zuten. Batek “Imagina con tecnología” izan zuen izena, eta adimen artifizialarekin esperimentuak egin ziren, eta, bestean, “Ingeniando el futuro” izenekoan, teknologiaren eta sateliteen mundua eman zen ezagutzera.
2. Erabakia jakinarazteko komunikazio idatzirik egon al da? Baiezkoa bada erantzuna, idazki horien kopia bat eskatzen dugu.
Ez da idatzizko komunikaziorik egon aipatutako sozietate publikoek hartutako erabakiak jaso dituenik. 
3. Erabaki hori 2025erako mantenduko al da?
Erantzun hau eman den egunean ez da inolako erabakirik hartu Nafarroako Gobernuaren sozietate publikoetan Zientziaren Astean parte hartzearen inguruan. “
Hori guztia jakinarazten dut, Nafarroako Parlamentuko Erregelamenduaren 215. artikuluan xedatutakoa betez.

